
BOSHQARUV SIFATINI OSHIRISHDA 
XORIJIY TAJRIBALARDAN FOYDALANISH 
SAMARADORLIGI
Shoyev Davronbek Axmadjonovich

Annotatsiya. Davlat boshqaruvi sifatini oshirishda xorijiy tajribalardan foydalanishning nazariy-
metodologik asoslari hamda amaliy samaradorligi tahlil qilingan. Tadqiqot “Yangi davlat boshqaruvi” (New 
Public Management – NPM) konsepsiyasi va “siyosat transferi” (policy transfer) nazariyalariga asoslanadi. 
Singapur, Finlyandiya, Estoniya va Janubiy Koreyaning davlat boshqaruvi sohasidagi islohotlar tajribasi 
o‘rganilib, ularning muvaffaqiyatini ta’minlagan asosiy omillar aniqlangan. Shuningdek, OECDning 2024-yilgi 
ma’lumotlari asosida O‘zbekistonda amalga oshirilayotgan davlat boshqaruvi islohotlarida xorijiy tajribalardan 
foydalanish yo‘nalishlari hamda ularning samaradorlik mezonlari yoritilgan. Xorijiy tajribalarni to‘g‘ridan-to‘g‘ri 
ko‘chirish emas, balki ularning muhim elementlarini milliy turmush tarzi, ijtimoiy sharoit, milliy mentalitet va 
institutsional imkoniyatlar bilan uyg‘unlashtirgan holda qo‘llash zarurligi asoslab berilgan.

Kalit so‘zlar: davlat boshqaruvi, xorijiy tajriba, boshqaruv samaradorligi, yangi davlat boshqaruvi (NPM), 
siyosat transferi, institutsional transformatsiya, raqamli boshqaruv.

Аннотация. Проанализированы теоретико-методологические основы и практическая эффективность 
использования зарубежного опыта в повышении качества государственного управления. Исследование 
основано на концепции «Нового государственного управления» (НГУ) и теориях «переноса политики» 
(policy transfer). На основе изучения опыта реформ государственного управления в Сингапуре, 
Финляндии, Эстонии и Южной Корее определены ключевые факторы, обеспечившие их успешную 
реализацию. Кроме того, на основе данных ОЭСР за 2024-й год выявлены основные направления и 
критерии эффективности использования зарубежного опыта в реформах государственного управления, 
реализуемых в Узбекистане. Обоснована необходимость не прямого заимствования зарубежного опыта, 
а адаптации его наиболее значимых элементов с учётом национального образа жизни, социальных 
условий, менталитета и институциональных возможностей.

Ключевые слова: государственное управление, зарубежный опыт, эффективность управления, 
новое государственное управление (НГУ), перенос политики, институциональная трансформация, 
цифровое управление.

Abstract. The theoretical and methodological foundations, as well as the practical effectiveness of using 
international experience to improve the quality of public administration, are analyzed. The study is based on the 
concept of New Public Management (NPM) and policy transfer theories. The governance reform experiences 
of Singapore, Finland, Estonia, and South Korea were examined to identify the key factors contributing to 
their success. In addition, based on OECD data for 2024, the main directions and effectiveness criteria for 
applying international experience in public administration reforms implemented in Uzbekistan were identified. 
The findings substantiate the importance of not directly transferring foreign practices but adapting their most 
significant elements to national lifestyles, social conditions, cultural characteristics, and institutional capacities.

Keywords: public administration, international experience, management efficiency, New Public 
Management (NPM), policy transfer, institutional transformation, digital governance.

K I R I S H
Bugungi globallashuv davrida har bir sohada xorijiy tajribalardan foydalanmasdan yuqori samaradorlikka 

erishish murakkab hisoblanadi. Jumladan, boshqaruv tizimini rivojlantirish masalasi xalqaro miqyosda dolzarb 
ahamiyat kasb etib, Iqtisodiy hamkorlik va taraqqiyot tashkiloti (OECD), Birlashgan Millatlar Tashkiloti (BMT) 
hamda boshqa nufuzli xalqaro tashkilotlar tomonidan muntazam ravishda o‘rganib borilmoqda. OECD 

ma’lumotlariga ko‘ra, davlat boshqaruvini raqamli transformatsiya qilish davlatlar oldida turgan ko‘p qirrali va 
murakkab vazifalarni hal etishning muhim vositalaridan biri hisoblanadi1.

O‘zbekiston Respublikasida so‘nggi yillarda davlat boshqaruvini modernizatsiya qilish, markazlashgan 
boshqaruv tizimini takomillashtirish hamda fuqarolarga yo‘naltirilgan boshqaruv modelini joriy etish borasida 
keng ko‘lamli islohotlar amalga oshirilmoqda. OECD (2024) tomonidan e’tirof etilishicha, O‘zbekiston “xalq 
uchun xizmat qiladigan adolatli va zamonaviy davlat” tizimini shakllantirish maqsadida izchil islohotlarni amalga 
oshirib bormoqda. Mamlakat davlat boshqaruvini modernizatsiya qilish va takomillashtirish, mahalliy boshqaruv 
organlari salohiyatini mustahkamlash, raqamlashtirish jarayonlarini jadallashtirish hamda javobgarlik va 
samarali siyosiy-amaliy mexanizmlarni rivojlantirishni maqsad qilgan. Ushbu islohotlarni amalga oshirishda 
ilg‘or xorijiy davlatlar tajribasidan foydalanish muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
Davlat boshqaruvi sifatini oshirishda xorijiy tajribalardan foydalanish masalasi zamonaviy boshqaruv 

nazariyasining muhim yo‘nalishlaridan biri hisoblanadi. Davlat boshqaruvini modernizatsiya qilish, strategik 
rejalashtirish, hisobdorlik va samaradorlikni oshirish masalalari OECD tadqiqotlarida keng yoritilgan. Xususan, 
O‘zbekiston davlat boshqaruvi tizimiga bag‘ishlangan sharhda boshqaruv samaradorligini oshirishning 
asosiy omillari sifatida institutsional islohotlar, raqamlashtirish jarayonlarini jadallashtirish hamda fuqarolarga 
yo‘naltirilgan boshqaruv modelini rivojlantirish zarurligi ta’kidlangan [1].

Xorijiy tajribalarni o‘zlashtirishning nazariy asoslari D. Dolowitz va D. Marsh tomonidan ishlab chiqilgan 
siyosat transferi konsepsiyasi bilan izohlanadi. Ularning fikricha, bir mamlakatda muvaffaqiyatli qo‘llanilgan 
siyosiy va ma’muriy mexanizmlarni boshqa davlatlar sharoitida moslashtirish boshqaruv samaradorligini 
oshirishga xizmat qiladi [8]. D. Stone siyosat transferining muvaffaqiyati tayyor modelni ko‘chirib olish bilan 
emas, balki uni mahalliy sharoitlarga moslashtirish va transformatsiya qilish bilan bog‘liqligini asoslab bergan [9]. 
Ugyel va Daugbjerg tadqiqotlarida esa rivojlanayotgan mamlakatlarda davlat sektori islohotlarining natijadorligi 
kuchli ichki motivatsiya va institutsional salohiyat bilan chambarchas bog‘liqligi ko‘rsatib berilgan [4].

Davlat boshqaruvi sifatini oshirishda Singapur, Estoniya va Janubiy Koreya tajribalari alohida ahamiyat kasb 
etadi. Behavioural Insights Team tadqiqotida Singapur davlat xizmatining muvaffaqiyati pragmatik boshqaruv, 
uzoq muddatli strategik rejalashtirish va butun-hukumat yondashuvi bilan izohlanadi [3]. OECD tadqiqotlariga 
ko‘ra, Estoniya va Janubiy Koreya raqamli hukumatni rivojlantirish, davlat xizmatlarini elektron shaklga o‘tkazish 
hamda boshqaruv jarayonlarida innovatsion texnologiyalarni qo‘llash orqali yuqori natijalarga erishgan davlatlar 
qatoriga kiradi [2; 6]. Mazkur tajribalar davlat boshqaruvini takomillashtirish va uning samaradorligini oshirish 
bo‘yicha ilmiy-amaliy tavsiyalar ishlab chiqishda muhim metodologik asos bo‘lib xizmat qiladi [1; 2].

T A D Q I Q O T  M E T O D O L O G I YA S I
Tadqiqot ikki asosiy ilmiy-nazariy yondashuvga tayanadi. Birinchidan, XX asrning 80–90-yillarida OECD 

davlatlarida keng tarqalgan “Yangi davlat boshqaruvi” (New Public Management – NPM) konsepsiyasi davlat 
sektorida bozor mexanizmlari va xususiy sektor boshqaruv usullarini qo‘llashga asoslanadi. NPM islohotlari 
an’anaviy davlat ma’muriyatidan zamonaviy davlat boshqaruviga o‘tishni ta’kidlab, markazsizlashtirishning turli 
shakllarini o‘z ichiga oladi. Shu bilan birga, NPM modeli turli mamlakatlar sharoitida qo‘llanish imkoniyatlari 
nuqtayi nazaridan keng ilmiy muhokamalarga sabab bo‘lgan bo‘lib, rivojlanayotgan mamlakatlarda NPMdan 
keyingi davrda samarali yondashuvlarni aniqlash masalasi dolzarb ahamiyat kasb etmoqda.

Ikkinchidan, xorijiy tajribalardan foydalanish “siyosat transferi” (policy transfer) nazariyasi doirasida 
o‘rganiladi. Dolowitz va Marsh (1996) siyosat transferini “bir vaqt yoki joydagi siyosatlar, ma’muriy tartib-qoidalar 
va institutlar haqidagi bilimlardan boshqa vaqt yoki joyda siyosatlar, ma’muriy tartib-qoidalar hamda institutlarni 
ishlab chiqishda foydalanish jarayoni” deb ta’riflaydi2. Tadqiqotlar shuni ko‘rsatadiki, siyosat modellarini to‘liq 
ko‘chirish emas, balki ularni mahalliy sharoitga moslashtirish muvaffaqiyatning muhim omili hisoblanadi. Stone 
(2017) ta’kidlaganidek, transferning muvaffaqiyati “gibridlik, sintez, modellarni o‘zgartirish, moslashtirish va 
mahalliylashtirishning kengligi” bilan belgilanadi.

Ushbu tadqiqotda quyidagi ilmiy-tahliliy usullar qo‘llanildi: taqqoslama-tahliliy usul – Singapur, Finlyandiya, 
Estoniya va Janubiy Koreyaning davlat boshqaruvi modellarini o‘zaro taqqoslash hamda ularning o‘ziga xos 
xususiyatlarini aniqlash uchun; tizimli tahlil usuli – xorijiy tajribalarni o‘zlashtirishning institutsional, huquqiy 

1	  OECD (2024), OECD Public Governance Reviews: Uzbekistan: Towards a More Modern, Effective and Strategic Public Administration, 
OECD Publishing, Paris. 

2	  Ugyel, L. and Daugbjerg, C. (2020), “Successful policy transfer and public sector reform in developing countries”, Policy & Politics, 
vol 48, no 4, pp. 603-618. 

va madaniy omillarini kompleks o‘rganish uchun; hujjatlarni o‘rganish usuli – OECD, Jahon banki va BMT 
kabi xalqaro tashkilotlarning davlat boshqaruviga oid hisobotlari hamda tavsiyalarini (xususan, OECDning 
2024-yildagi “O‘zbekiston davlat boshqaruvi sharhi”, 2025-yildagi “Koreya raqamli hukumat sharhi” va boshqa 
manbalarni) tahlil qilish uchun; vaziyatli tahlil (case study) usuli – har bir ilg‘or davlat tajribasini alohida o‘rganish 
va ularning O‘zbekiston sharoitida qo‘llash imkoniyatlarini baholash uchun.

Tadqiqot quyidagi chegaralarga ega: birinchidan, tahlil qilinayotgan xorijiy tajribalar asosan OECD davlatlari 
va ular bilan taqqoslanadigan rivojlangan davlatlar doirasi bilan cheklangan; ikkinchidan, O‘zbekiston misolida 
tahlil asosan OECDning 2024-yilgi hisobotida keltirilgan ma’lumotlar hamda rasmiy hujjatlarga tayanadi; 
uchinchidan, tadqiqot davlat boshqaruvining tarkibiy jihatlariga qaratilgan bo‘lib, siyosiy-iqtisodiy omillarni 
chuqur tahlil qilishni qamrab olmaydi.

T A H L I L  V A  N A T I J A L A R .
Rivojlangan davlatlar boshqaruv modellari: Singapur modeli
Singapur davlat boshqaruvi samaradorligi bo‘yicha dunyodagi yetakchi davlatlardan biri hisoblanadi. 1965-

yilda mustaqillikka erishgan paytda yuqori ishsizlik, zaif infratuzilma va siyosiy beqarorlik sharoitida bo‘lgan 
mamlakat qisqa davr ichida dunyoning eng raqobatbardosh iqtisodiyotlaridan biriga aylandi hamda 2020-yilgi 
Jahon bankining Inson kapitali indeksida birinchi o‘rinni egalladi. BIT (Behavioural Insights Team) tomonidan 
o‘tkazilgan tadqiqotda Singapur davlat xizmatining muvaffaqiyati uchta asosiy omil — zaiflik hissi (vulnerability), 
pragmatizm va butun-hukumat (Whole-of-Government) tafakkuri atrofida shakllangani aniqlangan3.

Singapur modelining quyidagi asosiy xususiyatlari ajralib turadi. Birinchidan, Singapur davlat xizmatida 
siyosat jarayonida muvaffaqiyatsizlik ehtimolini oldindan ko‘rib chiqish (premortem) tizimli amaliyot sifatida 
yo‘lga qo‘yilgan. Siyosatchilar eng yomon ssenariylarni va ular ro‘y bergan taqdirda yuzaga kelishi mumkin 
bo‘lgan holatlarni faol ravishda ko‘rib chiqadilar. Bunday yondashuv resurslar, mablag‘lar va sa’y-harakatlarni 
ehtimoliy muammolarning oldini olish hamda ularning oqibatlarini kamaytirishga qaratilgan siyosatlarni ishlab 
chiqishga yo‘naltiradi. Ikkinchidan, hukumatda uzoq muddatli ssenariy rejalashtirish tizimli amaliyot sifatida 
rasmiylashtirilgan. Siyosiy va saylov davrlaridan tashqaridagi vaqt oralig‘ida rejalashtirish imkoniyatini yaratuvchi 
alohida agentlik mavjud bo‘lib, bu davlat siyosatining uzluksizligi va strategik barqarorligini ta’minlashga yordam 
beradi. Uchinchidan, Singapurda “mafkuraviy bo‘lmagan” (un-ideological) siyosatni o‘zlashtirish amaliyoti 
qo‘llaniladi. Davlat xizmati qaysi vosita qanday natija berishiga qarab qaror qabul qiladi va turli mafkura hamda 
fanlarga oid g‘oyalarni pragmatik tarzda o‘zlashtiradi. To‘rtinchidan, Singapurda markaziy hukumat tomonidan 
moliyalashtiriladigan va boshqariladigan davlat sektori kadrlarini tayyorlash instituti mavjud bo‘lib, bu davlat 
xizmatchilarining yuqori malakaga ega bo‘lishini ta’minlaydi. Davlat xizmatini baholash tizimining qat’iy va 
shaffof mexanizmi ishlab chiqilgan bo‘lib, u lavozimga ko‘tarilish va rag‘batlantirish tizimlari bilan bevosita 
integratsiyalashgan.

Finlyandiya modeli: fuqarolarga yo‘naltirilganlik va ochiq boshqaruv
Finlyandiya davlat boshqaruvida fuqarolarga yo‘naltirilgan (citizen-centric) yondashuv va ochiq boshqaruv 

tamoyillari yetakchi o‘rin tutadi. Mamlakat fuqarolarning ishtirokini kengaytirish, shaffoflik va javobgarlikni 
oshirishga alohida e’tibor qaratadi. Finlyandiya tajribasining muhim jihatlaridan biri raqamli transformatsiyada 
“inson-markazli” (human-centric) yondashuvning qo‘llanilishidir. Suomi.fi platformasi fuqarolar, biznes va davlat 
ma’muriyati o‘rtasida o‘zaro bog‘langan raqamli xizmatlar ekotizimini yaratgan yetakchi tizim hisoblanadi. 
Shuningdek, Finlyandiya ichki nazorat va risklarni boshqarish tizimining yuqori darajada rivojlanganligi bilan 
ajralib turadi.

Estoniya modeli: raqamli transformatsiya va byurokratiyani bartaraf etish
Estoniya raqamli davlat boshqaruvi bo‘yicha dunyodagi yetakchi davlatlardan biri hisoblanadi. 2024-yil 

dekabr oyida Estoniya davlat xizmatlarini 100 foiz raqamlashtirgan birinchi davlatga aylandi. Mamlakat “100 
foiz raqamli va 0 foiz byurokratiya” tamoyili asosida faoliyat yuritmoqda4. Estoniya tajribasining asosiy raqamli 
ko‘rsatkichlari quyidagilardan iborat:

– davlat xizmatlarining 100 foizi onlayn mavjud;
– estoniyaliklarning 90 foizi davlat xizmatlariga kirish uchun milliy elektron identifikatsiyadan (e-ID) 

foydalanadi;
– tug‘ilganlikni ro‘yxatga olishning 85 foizi raqamli tarzda amalga oshiriladi;

3	  Nesta & Behavioural Insights Team (2024), What can we learn about governance and public service leadership from 
Singapore?, BIT Report. 

4	  OECD (2024), “Estonia: digital government satisfaction survey”, OECD Publishing. 

– nikoh uchun arizalarning 56 foizi onlayn topshiriladi;
– ajralish uchun arizalarning 53 foizi birinchi oydayoq onlayn topshirilgan;
– OECD (2024) so‘roviga ko‘ra, estoniyaliklarning 82 foizi davlat xizmatlaridan qoniqish hosil qilgan.
Estoniya raqamli boshqaruvining asosiy tamoyillari quyidagilardan iborat: “ma’lumotni faqat bir marta 

so‘rash” prinsipi, markazlashmagan ma’lumotlarni boshqarish modeli hamda davlat sektorining xususiy sektor 
bilan samaradorlik bo‘yicha raqobatlashuvi.

Janubiy Koreya modeli: raqamli hukumat va markazlashgan boshqaruv
Janubiy Koreya raqamli hukumatni rivojlantirish bo‘yicha dunyoning yetakchi davlatlaridan biri bo‘lib, 

so‘nggi o‘n yilliklar davomida raqamli hukumatni ma’muriy islohotlar va davlat xizmatlarining markaziga qo‘yib 
kelmoqda. Koreyaning raqamli transformatsiyasi kuchli siyosiy rahbarlik, markazlashgan boshqaruv va Ichki 
ishlar hamda xavfsizlik vazirligi (MOIS) boshchiligidagi muvofiqlashtirilgan institutsional model asosida amalga 
oshirilmoqda.

Koreya tajribasining o‘ziga xos jihatlari quyidagilardan iborat:
– davlatni kompyuterlashtirish bo‘yicha 1- va 2-bosh rejalar (1978–1982-yillar, 1983–1987-yillar) kabi erta 

strategik rejalashtirish;
– “Elektron hukumat to‘g‘risida”gi qonun doirasida raqamli hukumatni amalga oshirish tamoyillarining 

belgilanganligi;
– raqamli transformatsiyani ma’muriy islohotlarning markaziy qismi sifatida qarash.
OECD (2025) ta’kidlaganidek, Koreyaning markazlashgan yondashuvi unga raqamli hukumat sohasidagi 

yirik tashabbuslarni, jumladan, islohotlarni kompyuterlashtirish va milliy axborot-kommunikatsiya texnologiyalari 
infratuzilmasiga strategik investitsiyalarni amalga oshirish imkonini bergan.

Tadqiqot natijalari xorijiy tajribalardan foydalanish samaradorligini belgilovchi bir qator omillarni aniqlash 
imkonini berdi. Birinchidan, mahalliylashtirish (localisation) omili. Rivojlanayotgan mamlakatlarda siyosat transferi 
muvaffaqiyatining kaliti xorijiy modellarni mahalliy sharoitlarga moslashtirish hisoblanadi. Siyosat transferi 
jarayonida milliy hukumatning nazorati mahalliylashtirishni ta’minlaydi va bu davlat islohotlari samaradorligini 
oshirishga xizmat qiladi. Tadqiqotchilar Ugyel va Daugbjerg (2020) ta’kidlashicha, siyosat transferida mahalliy 
moslashuvning ikki asosiy sharti mavjud: siyosat transferida ishtirok etish uchun kuchli ichki motivatsiyaning 
mavjudligi hamda transfer jarayonlarini boshqarish uchun tegishli institutlarni tashkil etish yoki moslashtirish.

Ikkinchidan, institutsional moslik omili. Tajribani o‘zlashtirayotgan davlatning institutsional tuzilishi, huquqiy 
tizimi va ma’muriy madaniyati tajriba manbai bo‘lgan davlatnikiga yaqin bo‘lishi muhim ahamiyatga ega. 
Singapur tajribasini Kambodja va Tailandda qo‘llash bo‘yicha tadqiqotlar shuni ko‘rsatadiki, muvaffaqiyatli 
“Janub–Janub” siyosat transferi tarkibiy moslashuv va tafakkurdagi chuqur o‘zgarishlarni talab qiladi.

Uchinchidan, siyosiy iroda va rahbarlik omili. Janubiy Koreya va Singapur tajribalari yuqori darajadagi 
siyosiy rahbarlik hamda uzoq muddatli strategik qarash islohotlar muvaffaqiyatining muhim omillaridan biri 
ekanligini ko‘rsatadi.

To‘rtinchidan, davlat xizmatchilari salohiyatini rivojlantirish omili. Xorijiy tajribalarni samarali joriy etish 
uchun davlat xizmatchilarining bilim va ko‘nikmalarini oshirish, ularning xalqaro amaliyotlarda ishtirok etishini 
ta’minlash zarur.

Beshinchidan, “qora quti” (black box) muammosini yengish omili. Siyosat transferi adabiyotida 
rivojlanayotgan mamlakatlarga oid misollar nisbatan kam yoritilgan. Shu sababli, har bir transfer holatini chuqur 
o‘rganish va mahalliy kontekstni hisobga olish muhim ahamiyatga ega.

O‘zbekistonda xorijiy tajribalardan foydalanish: holat tahlili
O‘zbekiston 2017-yildan boshlab davlat boshqaruvini modernizatsiya qilish va uning samaradorligini 

oshirish borasida sezilarli yutuqlarga erishdi. OECD (2024) tomonidan e’tirof etilishicha, O‘zbekistonda “xalq 
uchun xizmat qiladigan adolatli va zamonaviy davlat”ni barpo etish maqsadida keng qamrovli islohotlar 
amalga oshirilmoqda. Mamlakat tartibga solish sifati, qonun ustuvorligi, davlat boshqaruvining javobgarligi va 
inklyuzivligi bo‘yicha ijobiy natijalarni namoyon etmoqda. Parlamentdagi ayollar ulushi 2019-yildagi 16 foizdan 
2022-yilda 33,3 foizgacha oshgan.

OECD (2024)ning “O‘zbekiston davlat boshqaruvi sharhi”ga ko‘ra, davlat boshqaruvi islohoti (PAR) 
O‘zbekiston uchun asosiy ustuvor vazifalardan biri bo‘lib qolmoqda. Mamlakat quyidagi yo‘nalishlarda 
islohotlarni amalga oshirmoqda, jumladan: davlat boshqaruvini modernizatsiya qilish va qayta tashkil etish; 
mahalliy boshqaruvni mustahkamlash; raqamlashtirishni rivojlantirish; javobgarlik va samarali siyosat amaliyotini 
kuchaytirish.

Samarali, hisobdor va shaffof davlat boshqaruvi hukumatning keng qamrovli iqtisodiy hamda siyosiy 
islohotlar dasturini qo‘llab-quvvatlashga, shuningdek, siyosat va davlat xizmatlarini ishlab chiqish hamda 
amalga oshirish sifatini yanada yaxshilashga xizmat qiladi. OECD inson-markazli davlat ma’muriyati va inklyuziv 

siyosat ishlab chiqish zarurligini, jumladan, fuqarolar ishtirokini kengaytirish, shaffoflik va javobgarlikni oshirish 
orqali ta’kidlaydi.

Singapur tajribasining O‘zbekiston uchun ahamiyati
Singapur tajribasining O‘zbekiston uchun eng muhim jihatlari quyidagilardan iborat:
– Uzoq muddatli rejalashtirish madaniyati. Singapurda uzoq muddatli ssenariy rejalashtirish tizimli 

amaliyot sifatida rasmiylashtirilgan. Davlat rivojlanishiga oid strategik hujjatlar va uzoq muddatli dasturlarni 
amalga oshirishda ushbu yondashuvdan foydalanish muhim ahamiyat kasb etadi. OECD tavsiyalariga ko‘ra, 
O‘zbekiston strategik rejalashtirish va boshqaruv tizimini, xususan, uzoq muddatli rivojlanish dasturlarini amalga 
oshirish hamda ularning natijalarini baholash mexanizmlarini yanada takomillashtirishi zarur.

– Muvaffaqiyat omillarini oldindan baholash. Singapur davlat xizmati siyosat jarayonida yuzaga kelishi 
mumkin bo‘lgan muammolar va ehtimoliy xavflarni oldindan baholash amaliyotiga alohida e’tibor qaratadi. 
Mazkur yondashuv O‘zbekistonda siyosat ishlab chiqish va amalga oshirish jarayonlari sifatini yanada 
oshirishga xizmat qilishi mumkin.

– Pragmatik siyosatni o‘zlashtirish. Singapur “mafkuraviy bo‘lmagan” siyosatni o‘zlashtirish amaliyotini 
qo‘llaydi. O‘zbekiston ham xorijiy tajribalarni puxta tahlil qilish va mahalliy sharoitlarga moslashtirish orqali 
ushbu yondashuvdan samarali foydalanishi mumkin.

– Davlat xizmatchilarini tayyorlash instituti. BIT tadqiqotida Singapur tajribasining muhim elementlaridan 
biri sifatida markaziy hukumat tomonidan moliyalashtiriladigan va boshqariladigan davlat sektori kadrlarini 
tayyorlash instituti alohida qayd etilgan. O‘zbekistonda Davlat siyosati va boshqaruvi maktabi ushbu yo‘nalishdagi 
muhim qadamlardan biri bo‘lib, uni yanada rivojlantirish hamda xorijiy tajriba asosida davlat xizmatchilarining 
malakasini oshirish muhim ahamiyatga ega.

Estoniya va Janubiy Koreya tajribasining raqamli transformatsiyadagi o‘rni
O‘zbekiston “Byurokratiyani bartaraf etish – 2030” dasturini amalga oshirmoqda. Dastur davlat 

organlari funksiyalarini 30 foizga qisqartirish, tadbirkorlik subyektlariga qo‘yiladigan talablarni 20 foizgacha 
optimallashtirish va elektron davlat xizmatlari ulushini 90 foizdan oshirishni nazarda tutadi.

Estoniya tajribasi O‘zbekiston uchun raqamli transformatsiya bo‘yicha muhim yo‘nalishlarni belgilab beradi:
– barcha davlat xizmatlarini raqamlashtirish;
– “ma’lumotni faqat bir marta so‘rash” prinsipini joriy etish;
– elektron identifikatsiya tizimini rivojlantirish;
– markazlashmagan ma’lumotlar boshqaruvi modelini takomillashtirish.
Janubiy Koreya tajribasi esa raqamli transformatsiya jarayonida kuchli siyosiy rahbarlik va markazlashgan 

muvofiqlashtirishning muhim ahamiyatga ega ekanligini ko‘rsatadi. O‘zbekiston raqamli hukumatni rivojlantirishda 
ushbu yondashuvdan samarali foydalanishi mumkin.

X U L O S A  V A  T A K L I F L A R
Xorijiy tajribalardan foydalanish davlat boshqaruvi sifatini oshirishning samarali vositasi bo‘lib, bu borada 

yetakchi mamlakatlar — Singapur, Finlyandiya, Estoniya va Janubiy Koreya tajribalari muhim metodologik 
ahamiyatga ega. Tadqiqot natijalari quyidagi asosiy xulosalarni chiqarish imkonini beradi. Birinchidan, xorijiy 
tajribalarni o‘zlashtirishda “siyosat transferi” nazariyasiga ko‘ra, modellarni to‘liq ko‘chirish emas, balki ularni 
mahalliy sharoitga moslashtirish (mahalliylashtirish) muvaffaqiyatning kaliti hisoblanadi. Bu O‘zbekiston 
uchun ham dolzarb ahamiyatga ega. Ikkinchidan, Singapur modeli uzoq muddatli rejalashtirish, pragmatik 
siyosatni o‘zlashtirish va muvaffaqiyatsizlik ehtimolini oldindan baholash sohasida qimmatli tajriba hisoblanadi. 
Ushbu yondashuvlar O‘zbekiston davlat boshqaruvi islohotlarida qo‘llanilishi mumkin. Uchinchidan, Estoniya 
va Janubiy Koreya tajribalari raqamli transformatsiyada muhim yo‘nalishlarni — davlat xizmatlarini to‘liq 
raqamlashtirish, kuchli siyosiy rahbarlik va markazlashgan muvofiqlashtirishni namoyon etadi. To‘rtinchidan, 
OECD (2024) ma’lumotlariga ko‘ra, O‘zbekistonda davlat boshqaruvi islohotlari nafaqat davlatning o‘zi, balki 
fuqarolar, tadbirkorlik subyektlari va boshqa manfaatdor tomonlar bilan hamkorlikda amalga oshirilishi zarur. 
Bu “inson-markazli davlat ma’muriyati” va “inklyuziv siyosat ishlab chiqish” tamoyillarini hayotga tatbiq etishni 
talab qiladi. Beshinchidan, rivojlanayotgan mamlakatlarda siyosat transferining muvaffaqiyati uchun kuchli ichki 
motivatsiya hamda transfer jarayonlarini boshqaruvchi institutlarni shakllantirish muhim shart hisoblanadi.

Kelgusida O‘zbekiston davlat boshqaruvi sifatini oshirishda xorijiy tajribalardan foydalanish samaradorligini 
yanada oshirish uchun quyidagi yo‘nalishlarni rivojlantirish maqsadga muvofiq:

Xorijiy tajribalarni tizimli o‘rganish va tahlil qilish mexanizmlarini takomillashtirish. OECD tavsiyalariga 
muvofiq, strategik rejalashtirish va boshqaruv tizimini amalga oshirish hamda natijalarini baholash mexanizmlarini 

yanada takomillashtirish zarur. Buning uchun xorijiy tajribalarni o‘rganish bo‘yicha maxsus tahliliy markazlarni 
tashkil etish yoki mavjudlarining salohiyatini kuchaytirish tavsiya etiladi.

Davlat xizmatchilarining xorijiy amaliyotlarda ishtirok etishini kengaytirish. Singapur tajribasidan kelib chiqib, 
markaziy hukumat tomonidan moliyalashtiriladigan va boshqariladigan davlat sektori kadrlarini tayyorlash tizimini 
rivojlantirish hamda davlat xizmatchilari uchun xorijiy stajirovka va malaka oshirish dasturlarini kengaytirish 
maqsadga muvofiq.

Xalqaro tashkilotlar va ilg‘or davlatlar bilan hamkorlikni chuqurlashtirish. OECD, BMT, Jahon banki kabi 
xalqaro tashkilotlarning texnik ko‘magi va tavsiyalaridan faol foydalanish, shuningdek, Singapur, Estoniya, 
Finlyandiya va Janubiy Koreya kabi ilg‘or davlatlar bilan ikki tomonlama hamkorlikni rivojlantirish lozim.

Mahalliy sharoitga moslashtirilgan boshqaruv modellarini ishlab chiqish va sinovdan o‘tkazish. Xorijiy 
tajribalarni to‘g‘ridan-to‘g‘ri ko‘chirish emas, balki ularning muhim elementlarini milliy mentalitet, institutsional 
imkoniyatlar va iqtisodiy sharoitlar bilan uyg‘unlashtirish zarur. Buning uchun mahalliy “tajriba maydonchalari” 
(piloting)ni tashkil etish va natijalarni baholash tavsiya etiladi.

Xorijiy tajribalarni joriy etish natijadorligini monitoring qilish va baholash tizimini yaratish. Singapur 
tajribasidagi “muvaffaqiyatsizlik ehtimolini oldindan baholash” yondashuvidan kelib chiqib, xorijiy tajribalarni 
joriy etish jarayonida yuzaga kelishi mumkin bo‘lgan xatarlarni oldindan baholash va ularni bartaraf etish 
mexanizmlarini ishlab chiqish zarur. Shuningdek, joriy etilgan islohotlar samaradorligini muntazam baholab 
boruvchi mustaqil monitoring tizimini yaratish maqsadga muvofiq.

